
A Slolonel Dios Dßa Viåaj

MALAQUÍAS

Malaquías sbßi jun libro tic, yujto a slolonel Dios yalnac dßa viåaj Malaquías
tzßibßabßilcan dßay. A jun libro tic, tecan tzßibßabßilcan dßa stiempoal viåaj Esdras yedß
viåaj Nehemías, yujto bßobßilxopax stemplo Dios ayic stzßibßchajnaccani. A ebß anima
yedß ebß sacerdote, schßoxel spitalil ebß dßa tastac to yicåej Dios yaji. Maxtzac yacß
ofrenda ebß to yovalil syacß ebß. Spatiquej val el juntzaå checnabßil ebß aycan dßa yol
scßabß.

Yuj chiß a viåaj Malaquías schecabß Dios chiß, yalnac viå dßa ebß anima chiß to ol
chßolbßitaj ebß yuj Dios, yic vachß tzßajxican ebß. Palta ayic manto uji jun chiß, ol
scheccot jun schecabß yic tzul yacßan snacot strato Dios chiß ebß anima chiß. Vachßchom
ay yaelal ol javoc dßa yibßaå ebß spitej sbßa chiß, palta axo ebß scßanabßajan Dios chiß, ay
val tzalajcßolal yedß svachßcßolal Dios chiß ol scha ebß.,1

Xajan ebß israel yuj Dios

1 1 A in Malaquías in tic, schecabß
Dios vaj dßa ebß vetisraelal.

2 A Jehová tzßalan icha tic: A in tic
tzex in xajanej, palta a exxo tic, tzex
tacßvi dßayin icha tic: ¿Tas val scutej
cojtacaneli tato tzoå a xajanej? xe
chi. Palta a in Jehová in sval dßayex
icha tic: Vachßchom yucßtac sbßa viåaj
Esaú yedß viåaj Jacob, palta te xajan
vilnac viåaj Jacob chiß, aton viå e
mam eyicham, 3 axo viåaj Esaú chiß,
maay. A lum tzalquixtac bßaj cajan
ebß yiåtilal viåaj Esaú chiß, cuseltac-
xoåej ix ajcan lum vuuj, axoåej nocß
caltacteßal nocß ay taß.

4 Qßuinaloc a ebß edomita yiåtilal-
can viåaj Esaú tzßalan icha tic: Vachß-
chom oå sateli, palta ol co bßoxiqßue
co choåabß tic, ta xchi ebß. Vachß-
chom sbßoxiqßue ebß, palta a in ol in
satxieli. Ol yal ebß anima dßa schoåabß
ebß chiß icha tic: A jun nación tic,
schoåabßil ebß chuc, ayåejcot yoval
scßol Jehová dßa yibßaå dßa masanil

tiempo, xcham ebß. 5 A ex israel ex
tic, ol eyil val sicßlabßil, ol eyalan icha
tic: A Jehová, yelxo val te nivan yel-
cßoch dßa yolyibßaåqßuinal tic, maåoc-
åej dßa yol co macbßen tic, xe chama,
xchi Jehová.

Scachji ebß sacerdote yuj Jehová

6 A Jehová Yajal dßa Smasanil
tzßalan dßa ebß sacerdote icha tic: A ebß
uninabßil, ay yelcßoch smam snun ebß
dßa sat. A ebß checabß, ay pax yelcßoch
spatrón ebß dßa sat. Yuj chiß ex sacer-
dote, tato mamabßil vaj dßayex eyalani,
¿tas pax yuj malaj velcßoch dßayex?
Tato yajal vaj dßayex eyalani, ¿tas yuj
max in e cßanabßajej? A ex tic tzin e
patiquejeli, palta tzato val eyal icha
tic: ¿Tas scutej ach co paticaneli? xe
chi. 7 Tzeyicßcot e silabß maå smojoc
sjavi dßa valtar, tzato val e cßanbßani:
¿Bßajtil tzßoch co mul chiß dßayach? xe
chi. Tzßoch e mul chiß, yujto ichato
malaj yelcßoch valtar dßa e sat. 8 ¿Tom
vachß tze naßa to a nocß nocß ay spaltail
tzeyacß dßayin silabßil, aton nocß malaj

yol sat, nocß qßuiich yedß nocß penaay?
Qßuinaloc tzeyicßbßat juntzaå nocß chiß
e silabßoc dßa ebß eyajalil, ¿tom ol ex
scha ebß yuj juntzaå e silabß chiß tze
naßa? 9 A ebß anima tzßalan dßayex icha
tic: Ex sacerdote, cßanec dßa Dios cuuj,
yic tzßocß scßol dßayoå, xchi ebß. Palta a
in Jehová Yajal in dßa Smasanil sval
icha tic: Tato a juntzaå nocß ix val tic
ol eyacß e silabßoc dßayin, ¿tocval ol in
cha dßayex dßa tzalajcßolal?
10 Comonoc a junoc ex tic tze mac
spuertail in templo, yic vachß maå
nabßaåejoc scomon och cßacß dßa val-
tar. Yujto a in Jehová Yajal in dßa
Smasanil, max in tzalaj jabßoc eyedßoc,
maåxo ol in cha eyofrenda chiß.
11 Palta te nivan velcßoch dßa sat
masanil anima dßa yolyibßaåqßuinal
tic. A val tas vachß såustzßa ebß silabßil
dßayin. Syacßan yofrenda ebß dßayin
icha val dßa smojalil, yujto nivan vel-
cßoch dßa yol sat ebß. 12 Palta a exxo
tic, malaj jabßoc velcßoch dßa yol e sat.
Tzeyalani to malaj yelcßoch valtar yedß
juntzaå silabß tzßacßji dßayin.
13 Tzeyalan icha tic: Tzoå tzactzaj-
cßoch yedß juntzaå tic, xe chi. Tzin e
paticaneli. Slajvi chiß tzeyacßan jun-
tzaå nocß e silabß dßayin, aton nocß
tzeyelqßuej, nocß qßuiich yedß nocß
penaay. ¿Tom ol in cha juntzaå chiß
dßayex tze naßa? 14 A in Rey in, nivan
velcßochi, xiv masanil choåabß dßayin,
yuj chiß tzin catabßej ebß stacßvej stiß
yacßan junoc scalnel malaj spaltail
silabßil dßayin, slajvi chiß sqßuexan pax
nocß ebß, axo junoc nocß penaay syacß
ebß, xchi Jehová Yajal dßa Smasanil.,12

2 1 Syalanpax Jehová Yajal dßa
Smasanil icha tic: A ticnaic ex

sacerdote, a dßayex sval juntzaå chec-
nabßil tic: 2 Yovalil ayocabß velcßoch
dßa yol e sat yedß eyopisio tic. Tato

maå ol e cßanabßajej, ol ex in catabßej.
Ayic ol eyalan vachß lolonel dßa
yibßaå junoc mach, axo catabß ol vacß-
can dßa yibßaå sqßuexuloc. Val yel, a
jun eyopisio chiß, toxo ix in catabßej,
yujto max e cßanabßajej in checnabßil.

3 Eyuj a ex tic ex sacerdote, yuj
chiß ol vacß qßuixvelal ebß eyiåtilal, a
nocß tzeyicßcot silabßil chiß dßayin, a
stzaß nocß ol in juloch dßa e sat. Jun-
åej ol aj ex in julanel yedß stzaß nocß
chiß. 4 Icha chiß ol aj snachajel eyuuj
to a in Jehová Yajal in dßa Smasanil a
in svacß jun checnabßil tic, yic vachß a
in trato vacßnaccan yedß ebß yiåtilal
Leví, aton ebß e mam eyicham, ol
bßeyåejbßatoc.

5 A in trato yedß ebß chiß to svacß
sqßuinal ebß yedß sjuncßolal, yic ay vel-
cßoch dßa yol sat ebß. Ix schßoxel ebß to
ay velcßoch dßa yol sat ebß, ix in
scßanabßajan ebß. 6 Yelåej tas ix yal ebß,
malaj bßaj ix yesej ebß. Vachßåej ix ecß
ebß vedßoc. Jantac ebß ix yiqßuelta ebß
dßa scal chucal. 7 A ex sacerdote ex tic,
a eyopisio to tze cßaybßej ebß anima yic
tzin yojtaquejel ebß. Smoj scßoch
masanil anima dßayex, yic syabßan
scßaybßubßal ebß, yujto a in Jehová
Yajal in dßa Smasanil, in checabß eyaji.

8 A exxo pax tic, toxo ix in e
patiquejeli. Yuj cßaybßubßal ix eyacßaß,
yuj chiß tzijtum ebß ix juvicaneli. A ex ix
eyixtejbßat in trato vacßnac yedß viå e
mam eyicham. 9 Max e cßanabßajej tas
tzin nibßej, yujto maå lajanoc tzeyutej e
chßolbßitan smasanil anima, yuj chiß
sviqßuecß snivanil eyelcßochi, emnaquil
tzex ajcan dßa sat masanil anima, xchi
Jehová Yajal dßa Smasanil.

A spitalil ebß aj Judá

10 A oå tic junåej co Mam, aton
Dios bßojinac oå co masanil. ¿Tas yuj

scacßlaj musansatil co bßa, scacßlan
chucal dßayoå junjun oå, squixtanbßat
strato Dios yacßnac yedß ebß co mam
quicham? 11 A ebß vetchoåabß aj
Judá, maj scßanabßajej ebß bßaj ix yacß
stiß dßa yichaå Dios. Te chuclaj tas ix
scßulej ebß dßa Jerusalén yedß dßa
masanil yol smacbßen Israel. Ix yixtej-
bßat scajnubß Jehová ebß, aton jun yic-
åej yaji, xajan yuuj. A ebß viå vinac,
ix yicßlaj sbßa ebß viå yedß ebß ix ix
chßoc choåabßil tzßoch ejmelal dßa
comon dios. 12 A Jehová Yajal dßa
Smasanil, comonoc tzßel dßa scßol
satanel masanil ebß scßulan juntzaå
chiß dßa co cal a oå yiåtilal oå viåaj
Jacob tic, yalxoåej mach, vachßchom
syicßpaxcot silabß ebß dßay.

13 Ay val junxo tas tze cßulej:
Toxoåej schßayxiel yaltar Jehová yuj
yal e sat eyoqßui. Tzex ocß val sicß-
labßil, yujto maxtzac chaji eyofrenda
yuj Jehová. 14 Tzato e cßanbßan dßa
Jehová chiß icha tic: ¿Tas yuj maxtzac
a cha cofrenda chiß? xe chi. Aton yuj
tic: Yujto a val Jehová ix ilani to max
e cßanabßajej e tiß eyacßnac dßa ebß ix
ix eyicßnac e bßa yedßoc dßa e
quelemal, vachßchom a ebß ix chiß
eyetbßeyum ebß ix bßaj eyacßnac e tiß
chiß eyicßlan e bßa yedßoc. 15 ¿Tom
maå junåejoc bßobßil oå yuj Dios yic
junåej nivanil tzoå aj yedß ebß ix?
¿Tas nabßil yuj Dios, yuj chiß icha chiß
ix oå yutej tze naßa? Icha chiß ix oå
yutej, yic vachß a ebß cuninal ay yel-
cßoch Dios dßa yol sat ebß. Yuj chiß
tzeyil val e bßa yedß e pensar yic maå
chucoc tzeyutej e bßa dßa ebß ix eyet-
bßeyum bßaj ix eyacß e tiß eyicßlan e
bßa yedßoc dßa e quelemal. 16 A val
Jehová co Diosal a oå israel oå tic,
aton Yajal dßa Smasanil tzßalan icha
tic: Tzeyil val e bßa, aqßuec elcßoch e

tiß eyacßnac dßa ix eyetbßeyum. Yujto
a jun pojlajbßail chiß, te chuc dßa yol
in sat, yuj chiß maå e jubßat e bßa yuj
jun chiß, xchi Jehová.

A scßual yic ol chßolbßitaj anima

17 Toxo ix tzactzajqßue Jehová yuj
tas tzeyalaß, tzato val e cßanbßan icha
tic: ¿Tas ix calaß yuj chiß stzactzajqßue
Jehová chiß quedßoc? xe chi. Stzactzaj
eyedßoc, yujto tzeyalaß to a Jehová
scha scßol ebß scßulan chucal, stzalaj
yedß ebß eyalani. Tzeyalanpaxi to
malaj junoc Dios schßolbßitan dßa
stojolal.,23

3 1 A Jehová Yajal dßa Smasanil
tzßalan icha tic: Ol in checbßat

jun in checabß, yic bßat sbßo in bße a
in Yajal in tic taåvabßil in eyuuj.
Elaåchamel ol in och dßa yol in tem-
plo. Tze nibßej scßoch lemnaj in
checabß chiß, yic syacßan elcßoch in
trato. Abßec, a in ton val ol in
cßochoc.

2 Palta, ¿mach ol techaj yuj dßa jun
cßu ayic ol in cßoch chiß? ¿Mach val ol
stecßbßej sbßa dßa vichaå? Yujto a
vopisio, lajan val icha schaquil teß
cßacß scßan ebß bßoum qßueen, ma icha
nocß xapon scßan ebß sjucßvi. 3 A in
Jehová in tic ol in em cßojan, yic tzin
sacbßitan ebß yiåtilal Leví, icha val
tzßaj yicßjiel smical qßuen plata, ma
qßuen oro dßa scal cßacß. Ichato chiß, ol
yacßan yofrenda ebß dßa vichaå, icha
dßa smojal yedß dßa stojolal. 4 A in
Jehová in tic, ol in tzalaj yedß yo-
frenda ebß aj Jerusalén yedß ebß ay dßa
juntzaåxo lugar dßa yol smacbßen
Judá, icha ajnac in tzalaj yedßoc dßa
pecataxo.

5 A in Jehová Yajal in dßa Smasanil
sval icha tic: Ol in cßoch dßa e cal yic
tzex in chßolbßitej. Elaåchamel ol

vacßoch dßa yibßaå juntzaå ebß tic:
Aton ebß ajbßaal, ebß scßulan ajmulal,
ebß esalvum, ebß maå tzßacanoc
stupan smunlajvum, ebß tzßixtan ebß
ix chamnac yetbßeyum yedß ebß unin
chamnac smam yedß ebß chßoc
choåabßil. Ol vacßpaxoch dßa yibßaå
ebß malaj velcßoch dßay.

A Diezmo yedß Ofrenda

6 A in Jehová Yajal in dßa
Smasanil, malaj bßaqßuiå tzin qßuex-
maji. Yuj chiß, a ex yiåtilal ex Jacob
tic, maj ex satel-laj 7 vachßchom ix e
patiquejel in checnabßil, maj e
cßanabßajejlaj, lajan ix eyutej e bßa
icha yutejnac sbßa ebß e mam
eyicham. A ticnaic, meltzajaåecxi
dßayin, yic ol in meltzajxibßat qßuelan

dßayex. Palta e ex tic tze cßanbßej:
¿Tas tzßaj co meltzajxi dßayach? xe
chi. 8 A in xo tic tzin cßanbßej dßayex:
¿Tom smoj tzßelcßan ebß anima dßa
sDiosal? Palta a ex tic tzin eyelqßuej.
Tzato e cßanbßan icha tic: ¿Tas bßaj
tzach quelqßuej chiß? xe chi. A bßaj
tzin eyelqßuej, aton dßa masanil e
diezmo yedß eyofrenda. 9 Yuj chiß dßa
val yel catabßil exxo e masanil, yujto
e masanil tzin eyelqßuej. 10 A ticnaic
jun, iqßueccot masanil e diezmo bßaj
smolchaj dßa in templo, yic vachß ay
tas sva ebß tzin acßan servil taß. A in
Jehová Yajal in dßa Smasanil sval
icha tic: To tzin eyacß proval. Icha val
chiß ol aj eyilani to ol in jac satchaaå,
ol in secanemta in vachßcßolal dßa
eyibßaå, maåxalaj bßaj ol aj yedßtal

eyuuj. 11 A in svalaß to maå ol in cha
lajvoquel tas avabßil eyuuj yuj nocß
nocß, maå ol in chapax ixtaxel sat
eyuva ayic manto qßuiåbßi. 12 Ol yal
juntzaåxo choåabß eyuuj to te vachß
eyicoß yujto te vachß ol elcßoch e
choåabß tic, xchi Jehová.

Tzßocß scßool Dios dßa ebß schoåabß

13 Syalanpax Jehová icha tic: A ex
tic, te chuc tzeyal dßayin. Tzato val e
cßanbßan icha tic: ¿Tas chuc scal
dßayach? xe chi. 14 Icha tic tzeyutej
eyalani: Nabßaåej scacß servil Dios.
Malaj scacß yalaß tato sco cßanabßajej
tas syalaß, scacßanoch pichul yic cus-
cßolal dßa yichaå Jehová Yajal dßa
Smasanil, yic sco chßoxan co cuscßolal
yuj co mul. 15 Squil val ebß syicß-
chaaå sbßa, tzalajcßolal yaj ebß. Yedß
ebß chuc, vachßåej tzßelcßoch ebß. A
ebß stecßbßej sbßa dßa yichaå Dios,
malaj pax yaelal sja dßa yibßaå ebß, xe
chi, xchi Jehová.

16 A ebß ay yelcßoch Jehová dßa yol
sat, slolon ebß dßay junjun, axo
Jehová chiß tzßabßan tas syal ebß chiß.
Yuj chiß schecji tzßibßchajcan sbßi ebß
dßa jun libro, aton taß sbßinajcan ebß
ay yelcßoch Jehová dßa yol sat, yujto
ay val och spensar ebß dßay.

17 A Jehová Yajal dßa Smasanil
tzßalan icha tic: Ay jun cßual ol in
chßolbßitej masanil ebß anima. A ebß
ay velcßoch dßay, ol in sicßcanel ebß
yic tzßochcan ebß vicoc. Icha junoc
mamabßil tzßocß scßool dßa junoc
yuninal tzßacßan servil, icha chiß ol aj
yocß in cßool dßa ebß. 18 Ataß ol
nachajel eyuuj to chßoc spac yic ebß

vachß sbßeybßal tzin acßan servil, chßoc
pax spac yic ebß chuc sbßeybßal max
in acßanlaj servil, xchi Jehová.,34

Ol ja scßual yoval scßol Jehová

4 1 A Jehová Yajal dßa Smasanil
tzßalan icha tic: Abßec, van sja

scßual yic ol in chßoxan yoval in cßool.
Ol in satel masanil ebß bßuchumtac
yedß ebß scßulan chucal icha val tzßaj
stzßabßat aå ac dßa yol junoc horno.
Maåxa junoc ebß ol canoc. 2 Palta a
ex to ay velcßoch dßa e sat, icha val
sqßueul cßu dßa qßuiåibßalil, icha chiß
ol vutej in chßoxan in colval dßayex.
Yuj chiß, ol ex tzalajxoc. Ol ex qßue
cheneljoc yuj tzalajcßolal, icha tzßaj
sqßue cheneljoc nocß quelemtac vacax
tzßelta bßaj macan. 3 A dßa jun cßual
chiß, a ex tic toxoåej ol e tecßcanem
ebß scßulan chucal, icha val tzßaj stecß-
jiem qßuen ticßaqßuil taaå, icha chiß ol
eyutej ebß.

4 Naeccot in checnabßil vacßnaccan
dßa viå in checabß aj Moisés, ayic
ayecß viå dßa sjolom lum vitz scuch
Horeb. A juntzaå cßaybßubßal yedß
checnabßil chiß, smoj val to tze
cßanabßajej e masanil a ex israel ex
tic.

5 Abßec, ol in bßabßlaj chequejbßat
viå in checabß aj Elías, ayic manto
javi jun cßual yic ol checlaj yoval in
cßool. A jun cßual chiß, te nivan yel-
cßochi, ayxo smay ol ujoc. 6 A viåaj
Elías chiß ol acßanoch ebß mamabßil
yedß ebß uninabßil dßa juncßolal. Tato
maå ol sna sbßa ebß, axo yic ol in
cßochoc, axo in satanel e choåabß chiß
dßa junelåej, xchi Jehová.

